
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

IQLIM O‘ZGARISHIGA MOSLASHISH 
SHAROITIDA SHAHAR VA 
SANOAT HUDUDLARINI «YASHIL» 
ZONALASHTIRISHNING HUQUQIY 
KAFOLATLARI
Berdiqulova Munira Faxriddin qizi 
Toshkent davlat yuridik universiteti tayanch doktoranti 
E-mail: munirafakhriddinovna@gmail.com

Annotatsiya. Ushbu tezisda iqlim o‘zgarishiga moslashish sharoitida shahar va sanoat hududlarini 
«yashil» hamda mikroklimatik zonalashtirishning huquqiy asoslari tahlil qilingan. Amaldagi qonunchilikdagi 
mavjud bo‘shliqlar, yashil hududlarning huquqiy maqomi, shahar issiqlik oroli effektini kamaytirish hamda yashil 
infratuzilmani rivojlantirish masalalari yoritilgan. Singapur, Germaniya va Yaponiya tajribasi asosida milliy 
qonunchilikni takomillashtirish hamda parlament nazoratini kuchaytirishga oid takliflar ilgari surilgan.

Kalit so‘zlar: iqlim o‘zgarishi, yashil zonalashtirish, mikroklimatik zonalashtirish, shaharsozlik, sanoat 
hududlari, yashil infratuzilma, shahar issiqlik oroli, BRM, Orxus konvensiyasi, parlament nazorati.

Abstract. This thesis analyzes the legal foundations for the green and microclimatic zoning of urban and 
industrial areas in the context of climate change adaptation. It examines existing gaps in national legislation, 
the legal status of green areas, measures to reduce the urban heat island effect, and the development of green 
infrastructure. Based on the experience of Singapore, Germany, and Japan, proposals are put forward to 
improve national legislation and strengthen parliamentary oversight.

Keywords: climate change, green zoning, microclimatic zoning, urban planning, industrial areas, green 
infrastructure, urban heat island, Sustainable Development Goals, Aarhus Convention, parliamentary oversight.

Аннотация. В данном тезисе проанализированы правовые основы «зелёного» и микроклиматического 
зонирования городских и промышленных территорий в условиях адаптации к изменению климата. 
Рассмотрены существующие пробелы в национальном законодательстве, правовой статус зелёных 
территорий, вопросы снижения эффекта городского острова тепла и развития зелёной инфраструктуры. 
На основе опыта Сингапура, Германии и Японии выдвинуты предложения по совершенствованию 
национального законодательства и усилению парламентского контроля.

Ключевые слова: изменение климата, зелёное зонирование, микроклиматическое зонирование, 
градостроительство, промышленные территории, зелёная инфраструктура, городской остров тепла, 
Цели устойчивого развития, Орхусская конвенция, парламентский контроль.

K I R I S H
O‘zbekiston Respublikasining yangi tahrirdagi Konstitutsiyasida fuqarolarning qulay atrof-muhitga 

bo‘lgan huquqlari hamda davlatning barqaror rivojlanish prinsiplariga muvofiq atrof-muhitni yaxshilash, 
tiklash va muhofaza qilish bo‘yicha majburiyatlari qat’iy belgilab qo‘yildi. Insonning munosib va xavfsiz atrof-
muhitda yashash huquqini ta’minlash borasidagi ushbu konstitutsiyaviy norma va prinsiplar barcha sohaviy 
qonunchilik hujjatlari, xususan, yer va shaharsozlik huquqi normalarini isloh qilish uchun asosiy poydevor 
vazifasini o‘tamoqda. Bugungi kunda iqlim o‘zgarishi global xarakter kasb etib, uning salbiy oqibatlari, xususan, 
havo haroratining keskin ko‘tarilishi, qurg‘oqchilik va chang-to‘zon bo‘ronlarining ko‘payishi Markaziy Osiyo 
mintaqasi, shu jumladan, O‘zbekiston shahar va sanoat markazlarida yaqqol namoyon bo‘lmoqda. Mintaqadagi 
urbanizatsiya sur’atlarining oshishi, aholi sonining o‘sishi hamda sanoat korxonalarining rivojlanishi shahar 
hududlariga tushadigan antropogen va ekologik yuklamani bir necha barobarga oshirmoqda. Zich qurilishlar, 
yashil hududlarning qisqarishi hamda sanoat va ishlab chiqarish obyektlarining turar joy zonalari bilan 
yaqinlashib borishi shaharlarda «issiq orollari» (Urban Heat Islands) effektining kuchayishiga olib kelmoqda. Bu 

esa nafaqat atrof-muhit muvozanatini buzadi, balki aholi salomatligiga, ayniqsa, nafas yo‘llari hamda yurak-qon 
tomir kasalliklarining ortishiga bilvosita ta’sir ko‘rsatadi.

Bunday sharoitda shaharsozlik va hududiy rejalashtirish sohasidagi an’anaviy yondashuvlardan voz 
kechib, iqlimga moslashgan hamda ekologik barqarorlikni ta’minlovchi «yashil va mikroklimatik zonalashtirish» 
modeliga o‘tish ilmiy va amaliy nuqtai nazardan eng dolzarb masalalardan biriga aylanmoqda. Ushbu 
jarayonda Birlashgan Millatlar Tashkilotining Barqaror rivojlanish maqsadlari (BRM), xususan, BRM 11 
(Barqaror shaharlar va jamoalar) hamda BRM 15 (Quruqlikdagi ekotizimlarni asrash va barqaror foydalanish) 
ko‘rsatkichlarini milliy qonunchilikka tizimli singdirish zarur. Bu jarayonda Oliy Majlis palatalari, deputatlar 
hamda qonun ijodkorligi organlarining institutsional roli markaziy o‘rin tutishi kerak. Parlament «yashil» 
zonalashtirishni huquqiy rag‘batlantirish, tegishli iqtisodiy mexanizmlarni rivojlantirish hamda shaharsozlik 
rejalashtirishida ekologik ustuvorliklarni ta’minlashga xizmat qiluvchi huquqiy asoslarni shakllantirishda 
muhim o‘rin tutishi lozim.

Amaldagi milliy shaharsozlik va ekologiya qonunchiligi tahlili shuni ko‘rsatadiki, amaldagi normativ-huquqiy 
bazada iqlim omili, iqlimiy risklarni baholash va mikroklimatik rejalashtirish yetarlicha aks etmagan hamda 
huquqiy jihatdan tartibga solinmagan. Xususan, Shaharsozlik kodeksi hamda amaldagi shaharsozlik normalari 
va qoidalari hududlarni asosan an’anaviy funksional jihatdan (turar joy, sanoat, omborxona, kommunal zonalar) 
bo‘lishga qaratilgan bo‘lib, unda shaharlarning shamollatish koridorlari (wind corridors), soya beruvchi yashil 
infratuzilmalar hamda sirt haroratini pasaytiruvchi qurilish materiallaridan foydalanishni majburiy qiluvchi 
mikroklimatik zonalashtirish mezonlari mavjud emas. Bosh rejalar va master-rejalarni tuzishda shahar 
mikroklimati, shohko‘chalarning yo‘nalishi, binolarning balandlik koeffitsiyenti hamda shamol yo‘nalishining 
ekologik ta’siri amalda deyarli hisobga olinmaydi.

Bundan tashqari, BRMning 11.7-maqsadida fuqarolarning xavfsiz, qulay hamda ochiq yashil 
hududlarga teng va to‘siqsiz ega bo‘lishi nazarda tutilgan bo‘lsa-da, amaliyotda Yer kodeksi va Shaharsozlik 
kodekslarida aholi punktlaridagi yashil zonalar maqomi qat’iy «daxlsiz ekologik hudud» sifatida huquqiy 
jihatdan kafolatlanmagan. Natijada yashil hududlar, parklar va skverlar shaharsozlik hujjatlarida funksional 
zona sifatida o‘zgartirilib, ularning hududlari investitsiyaviy loyihalar yoki turar joylar qurilishi uchun qayta 
zonalashtirilishi (rezoning) holatlari uchramoqda. Shu bilan birga, sanoat hududlari atrofida «yashil bufer 
zonalar» (sanitariya-muhofaza zonalari) tashkil etish, ushbu zonalarda o‘simlik qoplamasini zichlashtirish 
hamda qayta tiklanuvchi energiya va resurs tejovchi texnologiyalardan foydalanuvchi sanoat korxonalari 
uchun huquqiy va moliyaviy-soliq imtiyozlari yaxlit va majburiy qonun darajasida belgilab qo‘yilmaganligi 
sohadagi asosiy tizimli bo‘shliqlardan biridir.

Sohaga oid xalqaro tajriba tahlil qilinganda, Singapur, Yaponiya hamda Germaniya kabi rivojlangan 
mamlakatlarda shaharsozlik zonalashtirishi iqlim o‘zgarishiga moslashishning eng samarali vositasi 
sifatida qo‘llanilishi ko‘rinadi. Masalan, Singapur qonunchiligida shahar bosh rejalarini tasdiqlashda Green 
Plot Ratio (Yashil maydon nisbati) ko‘rsatkichi majburiy shart hisoblanadi. Unga ko‘ra, har bir yangi barpo 
etilayotgan bino yoki sanoat obyekti yo‘qotilgan yashil maydonni bino fasadi, tomi yoki ichki hududida vertikal 
ko‘kalamzorlashtirish orqali kamida 100 foiz miqdorda tiklab berishi shart. Germaniyada esa shaharsozlik 
to‘g‘risidagi qonun hujjatlarida (Baugesetzbuch) shaharlarning iqlim xaritalari (Klimafunktionskarte) majburiy 
tarkibiy qism hisoblanib, unga ko‘ra, shamol harakatiga to‘sqinlik qiluvchi baland binolar qurilishi va «yashil 
koridorlar»ni buzish qonunan taqiqlanadi. Germaniya va Yaponiya parlamentlari darajasida qabul qilingan 
qonunlar bilan «yashil tomlar» hamda ekologik toza qurilish materiallarini joriy etgan quruvchilarga soliqiy va 
shaharsozlik imtiyozlari (masalan, qo‘shimcha qurilish zichligiga ruxsat berish) qonunan kafolatlangan.

O‘zbekistonda ham iqlim o‘zgarishiga moslashish va shahar resurslaridan oqilona foydalanishda 
O‘zbekistonda iqlim o‘zgarishiga moslashish va shahar resurslaridan oqilona foydalanishda Oliy Majlis 
palatalarining rag‘batlantiruvchi hamda yo‘naltiruvchi institutsional rolini kuchaytirish maqsadga muvofiq. 
Parlament qonun ijodkorligi sohasida ekologik zonalashtirish prinsiplarini barcha sohaviy hujjatlarga integratsiya 
qilishi kerak. Oliy Majlis Qonunchilik palatasining Ekologiya va atrof-muhitni muhofaza qilish masalalari 
qo‘mitasi hamda Barqaror rivojlanish maqsadlari bo‘yicha Parlament komissiyasi shaharsozlik zonalashtirishida 
BRMning 11 va 15-maqsadlari indikatorlarining bajarilishini nazorat qiluvchi, shahar bosh rejalari va master-
rejalarning ekologik standartlarga mosligini baholovchi hamda bu borada parlament so‘rovi institutidan unumli 
foydalanuvchi asosiy organ bo‘lishi zarur.

O‘tkazilgan kompleks tahlillar hamda tadqiqot natijalaridan kelib chiqib, shahar va sanoat hududlarini 
«yashil» zonalashtirish hamda iqlim o‘zgarishiga moslashtirish jarayonida parlament faoliyatini va qonunchilik 
bazasini takomillashtirish bo‘yicha quyidagi aniq ilmiy-amaliy takliflar hamda tavsiyalar ilgari suriladi:

Birinchidan, Shaharsozlik kodeksining tegishli moddalariga va sohaviy shaharsozlik normalariga 
«mikroklimatik va yashil zonalashtirish» tushunchalarini kiritish bo‘yicha parlament qonunchilik tashabbusini 
amalga oshirish zarur. Kodeksda shaharlar hamda sanoat zonalarining master-rejalarini tuzishda iqlim xaritasi 
(climate maps), aerodinamik koridorlar va «issiq orollari»ni bartaraf etish talablarini majburiy shaharsozlik 

normasi sifatida belgilash lozim. Shahar rejalashtirishida tabiiy havo aylanishini ta’minlaydigan zonalashtirish 
standartlari qonun darajasida qat’iylashtirilishi kerak.

Ikkinchidan, BRM 11 va BRM 15 prinsiplari hamda Orxus konvensiyasi talablaridan kelib chiqib, aholi 
punktlaridagi mavjud parklar, skverlar va rekreatsiya zonalarining huquqiy maqomini Yer kodeksi hamda 
Shaharsozlik kodeksida «daxlsiz yashil zona» sifatida aniq belgilash maqsadga muvofiq. Mazkur hududlarni 
boshqa funksional zonalarga, jumladan, turar joy yoki tijorat zonalariga o‘tkazish tartibini qat’iy cheklash, 
bunday qarorlarni qabul qilishdan oldin ekologik baholash va jamoatchilik muhokamasini o‘tkazish, shuningdek, 
ularning qonuniyligi ustidan belgilangan tartibda parlament va jamoatchilik nazoratini kuchaytirish lozim.

X U L O S A  V A  T A K L I F L A R
Xulosa qilib shuni aytish mumkinki, insonning munosib hamda qulay atrof-muhitga bo‘lgan konstitutsiyaviy 

huquqlarini ta’minlash sharoitida shahar va sanoat hududlarini «yashil» hamda mikroklimatik zonalashtirish 
shunchaki nazariy ekologik yondashuv emas, balki iqlim o‘zgarishining salbiy oqibatlarini yumshatish 
hamda shaharlarda «issiq orollari» effektiga qarshi kurashishning ustuvor huquqiy mexanizmidir. O‘tkazilgan 
tadqiqot tahlillari shuni ko‘rsatadiki, amaldagi shaharsozlik va yer qonunchiligida mikroklimatik rejalashtirish 
mezonlarining yetarli darajada aks etmagani hamda yashil zonalarga «daxlsiz ekologik hudud» maqomining 
berilmagani BMTning Barqaror rivojlanish maqsadlari (BRM 11 va BRM 15) ko‘rsatkichlariga erishishda 
muayyan huquqiy va institutsional to‘siqlarni keltirib chiqarmoqda.

Ushbu jarayonda Oliy Majlis palatalarining qonun ijodkorligi va parlament nazorati faoliyati hal qiluvchi 
ahamiyat kasb etadi. Mikroklimatik zonalashtirish mezonlarini shaharsozlik normalariga integratsiya qilish, 
iqlimga mos va resurs tejovchi texnologiyalardan foydalanuvchi subyektlar uchun rag‘batlantiruvchi normalarni 
takomillashtirish hamda yashil hududlarning huquqiy muhofazasini kuchaytirish mamlakatimizda barqaror 
shaharlar va ekologik xavfsiz sanoat hududlarini rivojlantirish uchun zarur huquqiy asoslarni mustahkamlashga 
xizmat qiladi.

